
F’dil-bajja mwarrba, fil-ħemda, meta tinżel ix-xemx
Ifewweġ imnikket l-eku tal-karba tas-sireni,
Ilfiq bla heda fuq midfen l-eżodi tat-tama mitmuma f’għarqa mistennija.
..........

Illum infittex li nitfarraġ bil-frak li fadal minn dak li darba kien, loqom tifkiriet tfuliti.
Qabel joktru t-torrijiet li jniggżu s-sħab u jifirxu aktar swaba’ dellijiet il-kilba;
Qabel ikompli jiddardar il-baħar kontaminat bl-abbużi mixtrija bi flejjes maħsula fis-satra;
Qabel tintebaq għalkollox id-dinja tal-firmament li jsaħħar f’mixegħla ta’ ljieli sajfija.
..........

Nistenna d-dalma.
Taħt kewkba ħabibti nishar il-lejla sad-difa t’għodwa bikrija.
Nitħarrek mal-ewwel imrieżaq li jfiġġu fiddiena
u nixrob fi mnifsejja l-aħħar nida li titnikker
fejn forsi waslet biex tinbet l-aħħar fjura.

Fuga

Jane Micallef

Jien għada nippakkja
u naħrab ’il bogħod
inkiss inkiss noħroġ
u nagħlaq bil-mod.

’L isfel mill-għatba
mogħdija għat-telgħa
lejn qċaċet maħsula
bid-dija tas-sema.

Iż-żrar taħt għarqbejja
iqarmeċ b’mixjieti
ruxxell ilma ġieri
jgħannili fi triqti.

’Il fuq dejjem iżjed
bla nehda jew negħja
tilħaqni ħajbura
tiżżeffen sa ħdejja.

Fuq friex fin u artab
bl-ilwien tal-qawsalla
induq l-ewwel balzmu
mis-saltna ta’ Alla.

Minn hemm nifli taħti
dinjieti mbiegħda
l-isfera mdennsa
b’tingiż, ġlied, mibegħda.

L-aħħar tislima 
minn xemx tarmi l-ħmura 
u nkompli fi triqti
... biex qatt nerġa’ lura.


